
SARRERA 

1.1  PODCASTAREN HELBURUA ETA IKUSPEGI OROKORRA  

 

LOTURAK bideopodcasta gurasoen banaketak eragiten dituen ondorioei buruzko gogoeta 

eta sentsibilizazioa sustatzeko sortutako proiektu komunikatiboa da. Helburua ez da 

informazioa soilik ematea, baita entzuleengan eragin emozionala eta kontzientzia soziala piztea 

ere. Banaketa egoeretan hazten diren haurren eta nerabeen ahotsa eta bizipenak lehen lerroan 

edo erdigunean jartzea du ardatz, esperientzia pertsonalak, ikuspegi profesionalak eta gogoeta 

kolektiboa uztartuz. 

Bideopodcastak egitura zehatz bat jorratzen du, hari bat jarraituz. Haurrek gurasoen arteko 

haustura nola bizitzen duten, nola interpretatzen duten haien arteko gatazka, zer galdera eta 

beldur dakarten, eta nola moldatzen diren bizi duten egoera berri horretara. Testigantzak dira 

bideopodcastaren muina: banaketa bizi izan duten pertsonen ahotsak entzunarazten dira, 

haurtzaroan bizi izandako zauri emozionalak adierazteko eta prozesu horietan nola sentitu ziren 

azaltzeko. Bestetik, bideopodcastaren ikuspegia ez da neutraltasun faltsuan oinarritzen, 

posizionamendu etiko eta afektibo argi batean baizik. Bidenabar esanda, haurrek entzunak, 

ulertuak eta zainduak izateko duten eskubidea aldarrikatzen du. Honenbestez, kontakizunak 

dira proiektu honen altxorrak; emozioaren transmisioak azaleratuz ikusentzuleari hurbiltasun 

eta enpatia giro bat eskaintzeko. 

Formatuak eskaintzen duen aukera baliatuz, bideopodcasta da hautatutako 

komunikazio-modua; hau da, ikus-entzunezko komunikazio digitala, non irudiak eta soinua 

uztartzen diren mezua eta mamia helarazteko. Bideopodcast batek ez du soilik ahotsaren 

bidezko gertukotasuna eskaintzen, baita  adierazpen bisualek eurekin dakarten emozioak ere. 

Are gehiago, ñabardurak eta xehetasunak hezur mamitzeko aukera ere eskaintzen du. Entzun-

emanak eta ikus-emanak batera eskatzen duten arreta kontzienteak, eta kontakizunaren garapen 

pausatuak, hausnarketarako espazio lasai eta hurbila sortzen dute. Horrek bereizi egiten du 

eguneroko komunikazio-eredu azkar eta inpultsiboez betetako informazio-esparruetatik. 

1.2  GAIAREN GARRANTZIA KOMUNIKABIDEETAN ETA GIZARTEAN  

 

Espainiako Estatuko Estatistika Institutuaren (INE, 2024) arabera, 2023an 80.065 

ezkontza-desegite erregistratu ziren Espainian (%95,8 dibortzioak eta %4,2 banaketak), hau 

da, %5,7ko jaitsiera 2022arekin alderatuta; dibortzioen bataz besteko iraupena 16,4 urtekoa 

izan zen, ezkontideen bataz-besteko adina 48,7 urte gizonezkoen kasuan, eta 46,2 urte 

emakumezkoenean, eta lehen aldiz, zaintza partekatua amak zuen zaintzaren gainetik egon zen. 

Bestalde, prozeduren %81,6 gatazkarik gabeak izan ziren; Euskadin izan zen dibortzio-tasarik 

txikiena 2024ko hirugarren hiruhilekoan gauzatu zen, 100.000 biztanleko 32,1 dibortziorekin, 

estatuko bataz bestekoa (39,6) baino txikiagoa.  

Komunikabideetan, gurasoen banaketaren inguruko edukiak, oro har, juridikoki edo 

polemikoki jorratzen dira: auzi judizialak, zaintza partekatuaren eztabaidak, alimentu-

pentsioak edo jabetzen banaketei dagozkienak hain zuzen. Haurrek, ordea, oso leku txikia 

izaten dute kontakizun horietan, eta kasu askotan guztiz isilarazita geratzen dira. Ez dira 

ikuspegi aktibotik aztertzen, gatazkaren ondorio pasibo gisa baizik. Hori dela-eta, premiazkoa 

da komunikabideek ikuspegi berritua garatzea, izan ere haurrek eta nerabeek euren ahots 

propioa baitute, eta euren ikuspegitik kontatu daitezkeen egoerak lehenestea ezinbestekoa da.  

LOTURAK bideopodcastak hutsune horri erantzutera dator, ikuspegi humanista eta 

emozional batetik. Ez du gurasoen jarrera epaitzen, ezta familia eredu jakin baten alde egiten 

ere; Alderantziz, banaketaren ondorioz haurrek bizi ditzaketen sentimendu eta egoerei arreta 

ematea da helburua; ziurgabetasuna, erru sentimendua, abandonua, egokitzapen zailtasunak, 

eta abar ditu hizpide besteak beste. Gizarte osoak izan dezakeen erantzunkizun kolektiboa 

azaleratzea ere badu xede: eskola komunitateak, buru osasuneko zerbitzuek, lagun-sareek eta 

hedabideek, guztiek paper eta jokaera aktiboa izan dezakete haur horien ongizatea bermatzeko.  

Bideopodcastaren ekarpena, beraz, ez da soilik edukia sortzea. Komunikazio eredu 

eraldatzaile baten aldeko apustua ere bada. Komunikabideek, funtzio informatiboaz gain, 

errealitate sozialak islatzeko eta gizarte iruditeria eraikitzeko duten gaitasunarekin, ardura 

handia dute haurren eta nerabeen bizi-baldintzak ikusgarri bihurtzeko momentuan. LOTURAK-

en bidez, entzuleak ez dira entzule pasibo; partaide bihurtzen dira: identifikazio emozionala, 

enpatia eta gogoeta pertsonala pizten ditu formatuak. Horrela, bideopodcasta tresna 

pedagogiko eta sozial gisa kokatzea komeni da, talde hausnarketa  eta  aldaketa kulturala 

sustatzeko gai den espazio gisa.  

LITERATURA AKADEMIKOA 

 

Gurasoen banaketa fenomeno sozial konplexua da, eta hainbat diziplinatatik aztertu 

izan da: psikologia, soziologia, pedagogia, zuzenbidea edo osasun publikoa, besteak beste. 

Literatur akademikoak azken hamarkadetan agerian utzi du banaketak haurrengan izan 

dezakeen eragina anitza eta epe luzekoa izan daitekeela, eta egoeraren kudeaketa sozial eta 

afektiboaren kalitateak eragin zuzena duela ondorio horietan. 

Gaur egun, gurasoen banaketa gero eta ohikoagoa denez, haurren ehuneko handi bat 

egoera horretan hazten da, eta horrek euren garapen emozionalean eragin nabarmena izan 

dezake. Hala ere, ikerketek erakusten dute haurren ongizatea ez dela soilik banaketaren 

faktorearen mende egoten; gurasoen arteko komunikazioak, gatazken kudeaketak eta 

lankidetza-mailaren jarraikortasunak ere eragin handia dute (Axular Lizeoa, s.f.). Are gehiago, 

sortzen diren gatazkak nola kudeatzen diren, eta haien arteko lankidetza mailaren 

jarraikortasunak ere asko baldintza dezake. Banaketa gatazkatsuetan, haurrek antsietate, 

beldur, nigar egiteko beharra eta lo nahasmenduak edo elikadura-nahasteak izan ditzakete. 

Bestalde, adinaren arabera, sintomak alda daitezke; ume txikiek somatizazioak jasaten dituzte 

eta nagusiagoek errua bereganatu dezakete edo portaera aldaketak agertu. Horregatik, 

garrantzitsua da gurasoek banaketa modu errespetuzko eta lankidetzazko batean kudeatzea, 

haurrari banaketa bera ez dela beraren errua azalduz bide batez,  eta bi gurasoek maitasun 

berdina eskaintzen jarraituko dun ziurtasuna erakutsiz. Garrantzitsua da gatazkak saihestu eta 

haurrak inplikatu gabe konpontzen saiatzea ere, modu honetara, haurraren segurtasuna eta 

ongizatea lehenesten direlarik.  

UNICEFek (2020) egindako txosten batek ohartarazi zuen banaketa prozesuetan 

haurrek bizitzen dituzten aldaketek —etxebizitza aldaketak, eskola ingurune berriak, 

gurasoarekiko distantzia fisikoa— ziurgabetasun sentimendua eragiten dutela. Txostenak 

azpimarratzen du, batzuetan, haurrak sentitu daitezkeela “hautatu” edo “baztertu” izan balira 

bezala, nahiz eta gurasoen asmoa hori ez izan. Save the Children erakundeak ere norabide 

berean adierazi zuen haurrek banaketa prozesuetan erabaki txiki batzuetan parte hartu beharko 

luketela, euren ahalduntzea eta segurtasun emozionala bermatzeko.  

Marian Rojas Estapé-k bere Encuentra tu persona vitamina liburuan azpimarratzen du 

haurtzaroan jasotako afekzioak eta harreman estuak funtsezkoak direla helduaroan osasun 

emozionala garatzeko. Haren hitzetan: “La grabadora en la infancia se convierte en la edad 

adulta en la voz interior” (Rojas Estapé, 2021). Hau da, haurtzaroan jasotako mezu eta 

esperientziek helduaroan gure autoestimuan eta emozioetan eragina dute. Gainera, Rojas 

Estapé-k dio: “Si vives con niños, abrázalos con frecuencia. Esos contactos físicos mejoran el 

sistema inmune y su desarrollo cognitivo” (Rojas Estapé, 2021), azpimarratuz kontaktu 

fisikoaren eta afektuaren garrantzia haurren garapenean. 

Garapen emozionalaren inguruko literaturan, gero eta gehiago azpimarratzen da 

haurrek ingurune emozionalki segurua behar dutela garapen neurologiko egokia izateko. Maria 

J. López neurobiologoak nabarmendu bezala:“Ikasketak bizirauteko tresna da haurrentzat. 

Baina haur askok ez daukate interesik ikasketetan, beren gurasoak bananduko ote diren ala ez 

jakin nahi baitute, adibidez. Nola kontzentratuko da haur hori matematiketan? Bere garuna 

banaketa hori gainditzeaz arduratua dago. Emozioak garunean daude, eta ez asko uste duen 

bezala bihotzean. Garunaren garapenean arazoak dituzten haurrak emozioen garapenean 

arazoak dauzkaten haurrak izan ohi dira. Garapen emozional egokia izan dezazun, kalitatezko 

estimulu emozionalak izan behar dituzu. Ikusmenaren bidea estimulu bisualarekin garatzen 

den bezalaxe, garun emozionala estimulu emozionalekin garatzen da” (Hezi eta Hazi: Haur 

Hezkuntza Etaparen Garrantzia, 2020).  

Beraz, literatura akademikoak argi uzten du gurasoen banaketari buruzko ikuspegia ez 

dela uniformea edo itxia. Alderantziz, ikuspegi holistiko eta intersekzionala behar da: egoera 

bakoitza bere testuinguruan ulertu behar da, eta haur bakoitzaren esperientzia berezi gisa 

hartuta. Horregatik, Loturak bezalako ekimenak funtsezko bihurtzen dira, ahotsen aniztasuna 

jaso eta gizarteari errealitate konplexu honen inguruan ikuspegi zabala eskaintzen diotelako. 

 

3.BIDEOPODCASTAREN INGURUKO DATUAK ETA KONTSUMOA  

Komunikazioaren paisaia etengabe aldatzen ari da, eta azken urteetan nabarmen 

azaleratu da ikus-entzunezko edukien gorakada. Gaur egungo gizartean, irudiaren eta soinuen 

arteko konbinazioak indar berezia du: emozioa eta informazioa aldi berean transmititzeko 

ahalmena du, eta horrek formatu horiek bizipen konplexu, intimo eta sozialki esanguratsuak 

partekatzeko ezinbesteko tresna bihurtzen ditu. Hori da, hain zuzen ere, LOTURAK 

bideopodcastaren funtsezko indargunea: entzun eta ikusi, entzule-espektadoreari kontakizun 

bat eskaintzea, baina batez ere esperientzia partekatua sortzea; giza loturak piztu, ahotsen eta 

aurpegien bidez gertutasuna eraikitzea. 

3.1 EUSKAL HERRIAN BIDEOPODCASTAREN KONTSUMOA 

Euskarazko eskaintzak jauzi kualitatiboa egin du. Gero eta gehiago dira tokiko edukiak 

sortzen dituzten proiektuak, komunikazioaren molde berriekin esperimentatzen dutenak. Gaur 

egun, pantaila baten bidez informazioa jaso nahi dugunoi kopuruak gora egin du. Bidearekin 

eta moduarekin batera,  edukien sakontasunean murgiltzeko interesa dugunak ere asko gara. 

Bideopodcastek eskaintzen duten konbinazio horrek, hitz bitan esanda, ahotsaren intimitatea 

eta aurpegien adierazkortasunaren arteko uztarketak, aukera ematen du testigantza emozional, 

hurbil eta sinesgarriak eraikitzeko. LOTURAK ez da soilik entzulearekin konektatzeko tresna 

bat, baizik eta ikuslearekin lotura emozional bat ehuntzeko espazioa ere bada: pantailaren 

bestaldean dagoen pertsonaren begirada, keinua eta isiltasuna ere mintzo dira. 

3.2 GURASO BANANDUEN INGURUKO EDUKIEN PRESENTZIA ETA INTERESA  

Hala ere, komunikabideetan gurasoen banaketaren inguruko edukien presentzia 

mugatua eta partziala izaten jarraitzen du. Gehienetan ikuspegi juridiko edo mediatiko baten 

menpe ageri dira: epaiketak, zaintza partekatuaren eztabaidak, alimentuak edo jabetzen 

banaketa. Horrelako kontakizunetan haurra apenas agertzen da, eta agertzen denean, 

gatazkaren erdian kokatutako figura pasibo gisa irudikatzen da, hitzik eta ahotsik gabe. Haurren 

bizipen emozionala, euren zalantzak, galderak eta egokitzapen-prozesuak, oso gutxitan iristen 

dira lehen plano komunikatibora. Haurrei buruz hitz egiten da, baina haurren ahotsa gabe. 

3.3  LOTURAK BIDEOPODCASTAREN TOKIA TESTUINGURU HONETAN 

LOTURAK bideopodcastak ez du orain arte ohikoa izan den ikuspegira lerratu nahi izan. 

Bere helburua ez da gertatutakoari kutsu dramatikoa ematea, ezta banaketa esperientzia 

traumatiko gisa finkatzea ere. Gertatu den hori; banaketa, haustura… jaso eta lantzeko gonbita 

da proiektua: emozioak islatzen dira, jakina, eta horien barruan gorabeherak, ziurgabetasunak 

eta minak ere badaude. Baina kontakizuna ez da dramatismoan oinarritzen. Egunekotasuna du 

uztarri eta bide erakusle. Hau da, egunerokoan gertatzen diren, eta askotan oharkabean eta 

isilpean igarotzen eta bizitzen diren gertaeraren inguruko hausnarketa da. Haurrek prozesu 

horren bitan egiten duten bide emozionalean ere erreparatzen du. Haurren ahotsa erdigunean 

jartzeak ez du esan nahi sufrimenduari leku egiten zaiola soilik; haur horien bizipena ikusgai 

bihurtzen dela ere esan nahi du. Euren begiradatik kontatua, eta ulermenerako espazio bat 

sortuz; lasaitasunez, enpatiaz eta aurreiritzirik gabe. 



7 

Helburua ez da biktimizazioa, baizik eta normalizazio arduratsua: familia eredu anitzek 

osatzen duten gizarte batean, gurasoen banaketa ez da salbuespena, ezta isilarazi beharreko 

esperientzia ere. Gertatzen da. Eta gertatzen den hori kontatzeko moduak gizartearen 

heldutasuna erakusten du. LOTURAKek proposatzen duen ikuspegia horixe da: entzute 

aktiboaren bidez, haur eta nerabeek zer bizi duten ulertzen laguntzea, eta, aldi berean, gizarte 

gisa zer-nolako espazioa eskaintzen diegun aztertzea. Ez errukitik, baizik eta aitortzatik. Ez 

dramatik, baizik eta gertutasunetik. 

Proiektu hau, bestalde, komunikazio eredu berri baten aldeko aldarria da. Hedabideek, 

informazioa zabaltzeaz gain, errealitate sozialak eraikitzeko boterea dute, eta LOTURAK-ek 

horixe erabiltzen du. Batetik gizarte-iruditeria aldatzeko bide da. Bestetik haurrei hitza emateko 

tresna ere bada. Entzulea informatuta mantetzea hutsa ez da lehen lerroburua. Ukitua eta 

interpelatua sentitzea ere bilatzen du. Bere iritzia eraikitzeko aukera eskaintzea eta gaiari buruz 

hausnarketa eragitea ere badu helburu. Entzule-espektadorea ez da pasiboa: testigantzekin 

identifikatzen da, galderak egiten ditu bere baitara, eta agian, aurrez pentsatu gabeko emozioak 

azaleratzen zaizkio. Horregatik, LOTURAK ez da formatu bat, ezta eduki soil bat ere: espazio 

bat da, entzunak izateko beharrak eta ahotsik gabeko emozioen zama partekatzeko gune bat. 

Bideopodcast honek, azken batean, entzutearekin eta begiratzearekin hasten den ariketa 

intimo bat proposatzen du, baina kolektiboki eraikitakoa. Norbanakoaren zauriak kontzientzia 

sozial bihurtzen ditu, eta banaketaren inguruko ikuspegi humanista bat gizarteratzen du, 

euskara hutsez eta formatu garaikide baten bidez. LOTURAK-ek ez ditu istorioak soilik 

kontatzen: gizarte osoari galdetzen dio zer entzun nahi dugun, nori ematen diogun hitza, eta 

zer ardura dugun ahots horiek benetan entzunak izan daitezen. 

4. LOTURAK IZENAREN JATORRIA ETA ESANAHIA 

Bideopodcasteko izenak —Loturak— berez du mezu sinbolikoa: banaketaren aurrean 

ere, harremanek aurrera jarraitzen dutela adierazi nahi du. Haurraren eta gurasoen arteko lotura 

ez da eteten; formaz alda daiteke,  baina zaindu beharreko zerbait izaten jarraitzen du. Izenak 

berak adierazten du proiektu honen helburu nagusia: loturak berreskuratzea, sendatzea eta 

zaintzea. 

5.PODCAST-AREN TESTUINGURUA: GURASO BANANDUAK ETA ONDORIOAK  

5.1 HAURRAREN GARAPEN EMOZIONALEAN DUEN ERAGINA  

Gurasoen banaketak haurren garapen emozionalean duen eragina ukaezina da. 

LOTURAK bideopodcastaren oinarri nagusietako bat da haurtzaroan bizi diren zauri 

emozionalen inguruko gogoeta egitea da. Besteak beste entzuleengan ulermena eta enpatia 

pizteko helburuarekin. Haurrek gurasoen arteko haustura nola bizi duten ulertzea ezinbestekoa 

da haien ongizatea bermatzeko, eta hori da proiektu honen abiapuntua. 

Banaketa prozesu batean haurrek bizi duten esperientzia ez da neutroa, ezta erraza ere. 

Emozioak ez dira soilik tristura edo beldurra: askotan, haurrak bere burua errudun senti dezake, 

abandonatua edo "hautatua ez dena". Horrek guztiak zuzenean eragiten du haien garapen 

emozionalean, baita autoestimaren eraikuntzan eta segurtasun pertsonalean ere. 

5.2 INTSEGURITATEA, AUTOESTIMAREN GALDERA ETA TRAUMA POSIBLEAK  

Bideopodcastaren edukiek agerian uzten dute haur askok intseguritatea sentitzen dutela 

gurasoen arteko haustura baten ondoren. Hori nagusiki gertatzen da gurasoen arteko 

komunikazio eskasaren, desadostasun etengabeen edo haurraren beharren aldean nagusitzen 

den tentsioaren ondorioz. Intseguritatea autoestiman islatzen da: haur batek ez badu ulertzen 

zer gertatzen ari den, edo zer zeregin duen egoera horretan, bere buruari buruzko ikuspegia 

lausotzen hasten da. 

Halako testuinguruetan, traumaren arriskua ere bada. Trauma ez da beti gertakari bortitz 

edo dramatiko baten ondorio zuzena; askotan, epe luzeko ziurgabetasun egoera batek, arreta 

eta afektuaren gabeziak edo ulermen faltak sortzen dute. LOTURAK Bideopodcastak haurrek 

isilpean bizi dituzten tentsio emozional horien inguruko ikuspegi argia eskaintzen du. 

Bideopodcastaren helburua ez da banaketa dramatizatzea, gertakari horren inguruan 

hausnarketa arduratsua bultzatzea baizik. Ez du haurra biktima soil gisa irudikatu nahi. Bere 

ahotsa, bere begirada eta bere bizipena gizartearen erdigunean kokatu nahi ditu. LOTURAK-

ek azpimarratzen du entzute aktiboa, enpatia eta aitortza direla bide haur horien ongizatea 

bermatzeko. 

6.PROIEKTUAREN SORRERA ETA GARAPENA 

6.1 PODCASTAREN JATORRIA ETA MOTIBAZIOA  

LOTURAK bideopodcasta sortu da premia pertsonal eta sozial baten ondorioz. Batetik, 

banaketaren esperientzia gertutik ezagutzen duten pertsonen kontakizunek hausnarketa 

pertsonala piztu zuten. Bestetik, komunikabideetan haur eta nerabeen ikuspegia falta dela 

sumatu zen. Horrek sortu zuen proiektu honen lehen hazia: ahanzturan geratzen diren ahots 

horiei espazio bat eskaintzea. 

Bideopodcasta ez da kazetaritza ariketa hutsa; ikuspegi afektibo eta etiko batetik 

sorturiko komunikazio tresna da. Helburua da entzuleak ez soilik informatu, baizik eta mugitu, 

interpelatu eta hausnarketara bultzatu. Horretarako, kontakizunaren indarra baliatzen da: 

esperientzia pertsonalak, emozioak eta isilpeko bizipenak erdigunean jartzen dituen formatu 

baten aldeko apustua egin da. 

LOTURAKen ibilbidearen hasieran, Euskadi Irratian praktikak egiten ari nintzela, nire 

lankideekin proiektu honi buruz hitz egiten hasi nintzen. Harrigarria bada ere, langile askok 

interesa erakutsi zuten: gehienak banandutako familien partaide ziren, eta gai honek euren 

bizitzekin lotura zuzena zuelako hunkitu zituen. Hainbat elkarrizketa informaletan, 

proiektuaren gaiarekiko kezka eta interesa nabarmena izan zen. 

6.2 EITB-REKIN EGINDAKO LANKIDETZA  

Maialen Otermin, EITBko kazetaria eta Hobeto Kalte irratsaioaren eragilea, 

interesatuta agertu zen nire ekimenarekin. Proiektuaren planteamendua azaldu nionean, 

emozioz hartu zuen, eta zuzenean galdetu zidan ea prest egongo nintzatekeen, behin 

bideopodcasta osatuta, nire kabuz sorturiko ekimen hau bere saiora eramateko. Beraz, 

proposamen bat jaso nuen: LOTURAK proiektua Hobeto Kalteren emisiora eramatea. Aukera 

hori etorkizuneko garapenerako bide interesgarri eta profesional gisa irudikatu ostean, eta 

egindako lana hedabide zabalago batera eramateko atea zabaltzen zidala iritzita, gogo handiz 

esan nion baietz eskainitako aukerari. Kolaborazio hau inspirazio iturri izan da, eta 

bideopodcastaren kalitatean eta norabidean eragin positiboa izan du.  

7. PODCASTAREN EGITURA ETA EDUKIA 

7.1 LEHENGO ATALA 

Bideopodcastaren lehenengo atala jada grabatuta dago eta gai nagusi gisa gurasoen 

banaketaren une erabakigarri bati heltzen dio: nola, noiz eta nork komunikatu behar dien 

haurrei gurasoak banatzea erabaki dutela?. Atal honetan, bi gonbidatu nagusiren 

testigantzak jaso dira: Maider, ama banandua eta irakaslea; eta bestetik Nagore,  bost urte 

zituenean gurasoak banandu zitzaizkion. Bien ahotsak uztartuz, ikuspegi bikoitza lortzen da: 

batetik, gurasoarena, eta bestetik, haur edo nerabearena. 

Solasaldi honen bidez entzuleak bi bizipen ezberdin eta aberasgarri entzuteko aukera 

du, baita egoera ezberdinen arteko aldeaz jabetzeko ere.  Galderei eta pasarte literario bati esker 

(Ane Labakaren Barraskiloek baino bat gehiago liburutik abiatuta), hausnarketarako gune 

sakon bat irekitzen da: hitzen pisua, haurraren ongizatea lehenestea, eta nola, askotan, haurrek 

ez duten beren emozioak partekatzeko espaziorik aurkitzen. 

Maider eta Nagoreren hautaketa ez da kasualitatez egina izan. Helburu narratibo eta 

emozional argi bati erantzuten dio. Batetik, Maiderren testigantzak gurasoen rola eta 

banaketaren une kritikoan komunikazioak duen garrantzia jorratzen du, hezitzaile gisa duen 

ikuspegi zabalarekin aberastuta. Bestetik, Nagoreren ahotsak haurtzaroan bizitako banaketa 

baten eragina islatzen du, atzera begirako begirada batekin eta heldutasun emozionalarekin. 

Bien arteko konbinazioak ikuspegi osatu eta orekatua ematen dio bideopodcastari, eta 

entzuleari aukera paregabea eskaintzen dio esperientziak konparatu eta ulertzeko. Aukeraketa 

honek, beraz, helburu komunikatibo bati erantzuten dio: entzulea erdigunean kokatu, eta 

banaketaren testuinguruan komunikazioak eta emozioen kudeaketak duten pisua gogoeta 

bidean jartzea. 

7.2 GIDOA 

Gidoia Ikusgai eranskinean 

8. ETORKIZUNEKO ASMOAK ETA KAPITULU BERRIEN IDEIAK  

 8.1 "USO MEZULARIA" FENOMENOA: HAURRA GATAZKAREN ERDIAN  

 

Atal honetan aztertuko da haurrek gurasoen arteko gatazken ondoren nola hartzen duten 

bien arteko komunikazioaren zama, nahi gabe mezuen transmisore bihurtuta. Haur askok ama 

edo aitaren mezua beste gurasoari helarazi behar diote, eta egoera horrek erantzukizun 

emozional handia ezartzen die. Maiz mezu horiek ez dira neutroak, eta tentsioz edo kritikaz 

beteta egoten dira, haurrari tentsio hori barneratzea eraginez. Horrek frustrazioa, antsietatea eta 

errua sor ditzake. Atalean elkarrizketa bat egingo da aditu batekin —psikologo edo terapeuta 

familiar batekin—, haurrek zergatik ez luketen bitartekari izan behar. Gurasoek ezinbestean 

seme-alabekin harremanetan jarri beharko lukete ahalik ete gehien babesteko. Haur bati nola 

azaldu diezaiokegu gurasoen arteko tentsioa ez dela bere errua? Bada, hori guztia eta gehiago 

landuko ditugu.  

8.2 GURASOEN HARREMAN BERRIAK: NOLA KUDEATU HAURRAREN BEGIETATIK  

Banaketa baten ondoren, gurasoek bikote berriak izatea ohikoa da. Hala ere, haurrentzat 

egoera hori ez da erraza izaten. Atal honetan aztertuko da haurren ikuspegitik zer esan nahi 

duen gurasoetako batek (edo biek) harreman berri bat izateak. Askotan, leialtasun gatazkak 

sortzen dira: haurra ama edo aita berriarekin ondo egoteak errudun sentiarazten du, edo beldur 

da beste gurasoa minduko ote den. Horrez gain, maiz nahasmena eta segurtasun falta agertzen 

dira: "Non dago nire familia?", "Zer gertatuko da nirekin?" Galdera horiek guztiek 

egonkortasun emozionala kolokan jar dezakete. Horretarako, atal honetan aditu baten laguntza 

izango dugu, emozio horiek izendatu eta ulertzen laguntzeko. Bestalde, aholku praktikoak 

emango dira gurasoek egoera horiek nola kudeatu ditzaketen lagungarri gerta dakien, gisa 

honetara haurraren ongizatea lehenetsiz. 

8.3 ESKOLA KOMUNITATEAREN ROLA: NOLA LAGUNDU HAURREI?  

Ikastetxeek eta irakasleek ere badute eginkizun garrantzitsua gurasoak bananduta dituzten 

haurrei laguntzeko orduan. Atal honetan, ikastolako psikologo bati elkarrizketa egingo zaio, 

eta hainbat galdera nagusi jorratuko dira: nola identifikatzen dira haur baten emozio arazoak 

banantze baten ondoren? Zein seinale dira ohikoenak? Zer neurri har ditzakete irakasleek ikasle 

horiei babesa emateko? Ikastetxetik zer ekintza praktiko egin daitezke haur horien 

egonkortasun emozionala sendotzeko? Elkarrizketaren bidez, eskolaren eta familien arteko 

lankidetza eredugarriak ezagutuko dira, baita irakasleei eskaintzen zaizkien tresnak eta 

prestakuntza beharrak ere. Atalak erakutsiko du hezkuntza komunitateak ere ezinbesteko rola 

duela banantze prozesuan dauden haurrei laguntza esanguratsua eskaintzeko. 

9.ONDORIOAK 

Zer gertatzen da isiltzen diren hitzekin? Zer egiten du haurrak ez duenean lekurik aurkitzen 

barruan daraman guztia esateko? “Loturak” ez da soilik galdera horiei erantzuteko saioa; 

“Loturak” bada entzuteko prest gauden gizarte baten ispilu bihurtzeko ahalegina ere. 

Bideopodcast honek ez du zertan  atal bakarra izan. Hasierak izan dezake jarraipena, eta agian 

amaiera izan daiteke beste zerbaiten hasiera ere. Bidenabar esanda, luzatzen den galdera 

nagusia hau da: nor geratuko da haurren ondoan haiek isilik daudenean? Hor hasten da 

benetako aldaketa. 

